
Poštovani čitatelji i poklonici pisane riječi, čini 
mi neizmjerno zadovoljstvo ponuditi na uvid 
naučnoj i stručnoj javnosti prvi broj Zbornika 
radova Pravnog fakulteta u Tuzli. Časopis je za-
mišljen kao mjesto idejnog susretanja i misao-
nog zbližavanja domaćih i inostranih istraživača 
u različitim oblastima prava, neovisno da li oni 
ideji prava pristupaju iz akademsko-teorijske 
perspektive ili je, pak, riječ o pravnicima prak-
tičarima.  Imajući u vidu više nego kompleksan 
državnopravni okvir unutar kojeg Bosna i Her-
cegovina nakon obnove svoje državnosti ostva-
ruje vlastiti pravni subjektivitet, te uvažavajući 
bremenitost skorašnjeg historijskog naslijeđa 
jednog društva koje se u svoj punini pojmovnog 
značenja može označiti kao tranzicijsko, te još 
uvijek, bar djelimično, i postkomfliktno, nemo-
guće je oteti se dojmu kako takav konktekst ak-
tuelna i buduća nastojanja na izgradnji moderne 
države temeljene na principima vladavine pra-
va i poštivanja pravnog naslijeđa civiliziranih 
naroda čini više nego izazovnim i zahtjevnim. 
Ukoliko se k tome dodaju i mnogovorsne oba-
veze koje stoje pred našom državom u procesi-
ma euroatlantskih integracija, prevashodno na 
planu usklađivanja domaćeg pravnog okvira sa 
pravnom stečevinom (acquisem) Evropske Unije, 
ali i drugih supranacionalnih, te međunarodnih 
organizacija, onda je sasvim jasno pred kakvim 

se profesionalnim i istraživačkim izazovom nalazi pravnička pro-
fesija i akademska zajednica u Bosni i Hercegovini. 

Izazov je tim veći što u izradi kapitalnih legislativnih tekstova 
u našoj zemlji (posebno onih na tzv. državnom nivou) u svojstvu 
pravnih eksperata učestvuju ili su učestvovali predstavnici među-
narodne zajednice, koji svoje pravničko iskustvo i znanje crpe iz 
različitih pravnih tradicija, nerijetko bitno drugačijih od domaće 
tradicije razumijevanja i interpretiranja prava, tako da se u istom 
zakonskom tekstu mogu prepoznati idejna iskustva ne samo me-
đusobno različitih pravnih sistema i tradicija, već i doktrinarne 
postavke koje bitno odstupaju od tradicionalne paradigme razu-
mijevanja prava na ovim prostorima, a što imajući u vidu aktuelnu 
bosanskohercegovačku stvarnost ponekada dovodi do svojevrsnog 
košmara u primjeni takvih propisa. Upravo zbog prethodno spo-
menutog konteksta, ali i dinemike kreiranja prava u našoj zemlji, 
pozitivni normativni okvir itekako je podložan argumentiranoj 
kritici, te predstavlja nepresušan prostor za plodotvorna istraživa-
nja domaćih istraživača u ovoj oblasti nauke. Međutim, imajući u 
vidu da se slični tranzicijski procesi odvijaju i u zemljama okruže-
nja, ideje naših kolega sa pravnih fakulteta, kao i iskustva pravnika 
praktičara iz tih zemalja mogu biti itekako korisna, te su stranice 
našeg časopisa otvorene i njima za objavljivanje, baš kao i autori-
ma sa drugih prostora. Naravno, sa zadovoljstvom ćemo objaviti 
i tekstove autora koji za predmet svoga istraživanja imaju i dru-
ge segmente socijalne zbilje, a čija se istraživanja mogu situirati u 
opus ekonomskih, politikoloških, socioloških i drugih nauka slične 
provenijencije, a koje se već tradicionalno kao zasebni kolegiji izu-
čavaju na studijama prava. 

U našem prvijencu objavljujemo osam tekstova, od kojih pet 
predstavljaju naučne radove (članke), dok se preostali tekstovi od-
nose na prikaze knjiga i naučnih skupova. Naučni radovi pripadaju 
različitoj normativnoj i idejnoj ambijentalnosti. Na prvim strani-
cama Zbornika možete čitati rad Hamida Mutapčića i Emine Brkić 
o ulozi i značaju načela savjesnosti u procesu reforme zemljišno-
knjižnog prava, koji po svom predmetu istraživanja pripada užoj 
naučnoj oblasti građanskog prava. Iz iste oblasti pravne nauke do-

nosimo i tekst autorice Anite Petrović, koja u svom radu nastoji 
osvijetliti osnovna obilježja ugovaranja na daljinu (i. e. distancionih 
ugovora), kao u eri modernih tehnologija izuzetno aktuelne forme 
ugovaranja, sa posebnim osvrtom na određene aspekte pravnog 
položaja potrošača koji ugovore sklapaju korištenjem sredstava 
daljinske komunikacije, poglavito interneta. S druge strane, druga 
dva teksta pripadaju idejnim i normativnim horizontima krivičnog 
prava. Riječ je o koautorskim radovima Dževada Mahmutovića, 
Maje Iveljić i Aide Obuća koji nude analizu kažnjavanja za ratne 
zločine počinjene u Bosni i Hercegovini, te Vedada Gurde i Denisa 
Husića, u kojem se razmatraju osnovna obilježja, pravna priroda, te 
opravdanost uvođenja mjere policijskog upozorenja u maloljetnič-
ko krivično zakonodavstvo u Bosni i Hercegovini. Na kraju, u prvoj 
rubrici naučnoj i stručnoj javnosti nudimo na uvid i tekst Amira 
Karića i Rijada Joldića u kojem koautori daju kratki pregled odno-
sa zakonodavne i izvršne vlasti u političkom sistemu Sjedinjenih 
Američkih Država.

U rubrici „Prikazi“ profesor Tadija Bubalović predstavlja je-
dan od mnogih naslova iz bogatog naučno-edukativnog opusa aka-
demika Miodraga N. Simovića i Vladimira M. Simovića. Riječ je o 
udžbeniku Krivično procesno pravo II – Posebni dio, treće izmijenjeno i 
dopunjeno izdanje, koji je u izdanju Pravnog fakulteta Univerziteta u 
Istočnom Sarajevu objavljen 2014. godine. Druga knjiga čiji prikaz 
možete čitati u ovom broju jeste knjiga pod naslovom Muslimani u 
Evropskoj Uniji, autora Amira Karića, čije je drugo izdanje u nakladi 
izdavačke kuće Dobra knjiga objavljeno u Sarajevu 2015. godine, 
a čiji prikaz donosi Mensur Husić. Na kraju, prezentiramo vam i 
osnovne informacije o naučnom skupu Državno pravna istina Bosne 
i Hercegovine 1945-2025, koji je povodom 80 godina života i rada u 
struci, nauci i obrazovanju akademika profesora – emeritusa Ome-
ra Ibrahimagića krajem 2014. godine organizirao Pravni fakultet 
Univerziteta u Tuzli, kao i uvodno obraćanje dekana Fakulteta 
prof. dr. Izudina Hasanovića sa istog. Organiziranjem spomenutog 
naučnog skupa obilježili smo i svojevrsni „mali jubilej“, obzirom da 
je to peti skup takvog tipa koji naš Fakultet svake godine, počevši 
od 2010., organizuje u okviru agende svojih naučno-istraživačkih 
aktivnosti. Pokretanje predmetnog časopisa je dodatni iskorak 

Zbornik radova Pravnog fakulteta u Tuzli

6 GODINA 1 • BROJ 1 • 2015.



na afirmiranju i jačanju ove vrste akademske djelatnosti, kako na 
Pravnom fakultetu, tako i na Univerzitetu u Tuzli. S nadom da će 
časopis doživjeti mnogo izdanja i svojom kvalitetom stalno nara-
stati, pozivamo vas da vlastitim prilozima doprinesete afirmaciji 
časopisa, ali i afirmiranju ideje prava kao umjetnosti boni et aequi.

Dr. sc. Vedad Gurda, docent

Glavni i odgovorni urednik

